
1

Spirit of Bosnia - 1 / 2 - 08.01.2026

Spirit of Bosnia / Duh Bosne
An International, Interdisciplinary, Bilingual, Online Journal
Međunarodni, interdisciplinarni, dvojezični, online časopis

PRIČA SA  ZAPADNE STRANE
Milorad Pejić

Od stotinu izuma i genijalnih pronalazaka najviše

zarađujemo na izvozu konopa za vješanje.

Igračkama užasa podmirujemo simpatične tirane

i ovo perje slobode kojim se kitimo očerupano je

naživo sa krila potlačenih ptica Arhipelaga Raka.

Dignemo ponekad glas ali suočena sa prepunim

tezgama mesa i buradima vina naša se pravičnost,

kratka koliko i pseći stid, brzo u pljuvački razvodni.

Ali, shvati me, imamo i mi košmare! Neprijatelj

ne miruje i prema dojavama s osmatračnica barbari

ponovo jašu u izvraćenim ovcama kao u pancirnim

košuljama. Udvostručili smo istočne granice

ljudstvom koje ne spava. Naše kaznene ekspedicije

zabadaju svakog dana, kao žaoke, pobjedničke

zastave carevine na mala zgarišta ali kući se vraćaju

bez radosti. Napredujemo ali sa strahom! I tome

nema kraja, divljaci naprosto ne razumiju poraz.

